
Isumaginninnermut Naalakkersuisoq 
Medlem af Naalakkersuisut for Sociale Anliggender

Medlem af Inatsisartut
Jane Petersen
 
 

Asasara Jane Petersen

Isumaginninnermut Naalakkersuisoqarfiup ulloq 20. januar 2010 Inatsisartut Suleriaasi-
anni  § 36, imm. 1 naapertorlugu apeqquteqaatigisatit tiguai.  

Aallaqqaasiutigalugu apeqqutinnut qujarusuppunga. Misissuisimanerit  arlallit  tunngavi-
galugit  ilisimavarput,  inummut  kimulluunniit  aningaasaqarnikkut  inunnullu  akuunermut 
atatillugu suliffeqarnissaq pingaaruteqartorujussuusoq. Taamaattumik inuiaqatigiinni inu-
it suliffissaaleqikkajuttartut sunik neqeroorfigineqartarnersut pillugit soqutiginninnerit as-
sut nuannaarutigivara.

Apeqqutinnut tunngatillugu makku ilisimatitsissutigisinnaavakka:

1. Naalakkersuisut maannakkut innarluutillit suliffeqarsinnaanissaat siunertaralugu 
peqqussutinik  inatsisinillu  erseqqissaanissaminnut immikkut  ittumik iliuuseqar-
nissaminnik  pilersaaruteqanngillat.  Taamaakkaluartoq  Naalakkersuisoqarfiup 
nakkutilliinerminut  atatillugu,  pikkorissartitsinikkut  il.  il.  inatsisiliorneq ingerlaa-
vartumik paasissutissiissutigisarpaa.

Taassuma saniatigut  ilisimatitsissutigisinnaavara  kalaallisut  qitiusumik  allaffis-
sornerup  iluani  pisortatigoortumik  inatsisinik  nalunaarutinillu  katiterisoqarneq 
ajormat.
Isumaginninnermut Naalakkersuisoqarfiup annertuumik innarluutilinnut ikiorsiis-
arneq pillugu Inatsisartut peqqussutaata inatsisaatalu katiterneqarnissaanik pis-
ariaqartitsineq ilisimaaraa, peqqussutillu pisortatiguunngitsumik katiterneqarnis-
saa naalakkersuisoqarfiullu internetikkut nittartagaanut aaneqarsinnaalernissaa 
sulissutigalugu aallarnisassavaa   

2. Siusinaartumik pensionisialinnut atugarititaasunut tunngatillugu Isumaginninner-
mut  Naalakkersuisoqarfik  2008-mi  nalunaarusiorpoq,  ajornartorsiutinik  taak-
kartukkannik arlalinnik imaqartumik. Siusinaartumik pensionisiallit atugaasa pivi-
usumik aaqqissuusseqqiffigineqarnissaat - pitsanngorsarneqarnissaallu - angu-
niarlugit Naalakkersuisut aalajangerput Akileraartarnermut Atugarissaarnermullu 
Ataatsimiititaliarsuup 2011-p aallartinnerani isumaliutissiissumminik saqqummi-
ussinissaa utaqqimaassallugu.

3. Tunngaviusumik Naalakkersuisut Naalagaaffiit Peqatigiit innarluutillit pisinnaati-
taaffii pillugit isumaqatigiissutip 13. december 2006-imeersup Kalaallit Nunaanni 
atuutilersinneqarnissaa illersugaraat. Isumaqatigiissutilli atuutsilinnginnerani an-

nertuumik piareersarnissaq pisariaqarpoq.            Taamatut sulinissaq Naalak-
kersuisut neriulluarfigaat.       Taamaattorli isumaqatigiissutip qaqugu atuutiler-
nissaa pilersaarutigineqanngilaq.

Inussiarnersumik inuulluaqqusillta

Maliina Abelsen 


